
Цэнтралізаванае тэставанне значна павысіла цікавасць навучэнцаў да 

вывучэння рускай мовы і літаратуры. Аднак завучванне правіл і выкананне 

тыповых заданняў не развівае ў належнай ступені мысленне і логіку навучэн-

цаў. На наш погляд, рашэннем дадзенай праблемы з’яўляецца арганізацыя на 

ўроках мовы даследчай дзейнасці, якая стварае такія ўмовы ў навучанні, у 

якіх вучань можа ў поўнай меры выказаць сябе, сваю індывідуальнасць, 

развіць камунікатыўную кампетэнцыю, творчыя здольнасці, выхоўваць сама-

стойнасць, ацэньваць ролю ведаў, адчуць ўзаемасувязь розных навук. 

Вучэбная даследчая дзейнасць вызначаецца як дзейнасць навучэнцаў 

па даследаванні розных аб’ектаў з захаваннем працэдур і этапаў, блізкіх 

навуковаму даследаванню, але адаптаваных да ўзроўню пазнавальных 

магчымасцяў навучэнцаў [3, с. 336]. 

Арганізацыя даследчай дзейнасці па беларускай мове складаецца з 

некалькіх этапаў. 

Першы этап – гэта пачатковая школа. Аднак малодшыя школьнікі 

маюць занадта малы вопыт ажыццяўлення асобных элементаў даследавання. 

У пачатковых класах можна стварыць базу даследчай дзейнасці, якая 

ўключае:  

• працу над разумовымі і лагічнымі ўменнямі;  

• самастойнае авалоданне прадметнымі ведамі;  

• назапашванне асабістага вопыту рашэння праблемных сітуацый;  

• засваенне асобных даследчых уменняў і навыкаў.  

На аснове такой базы лягчэй развіваць даследчую дзейнасць наву-

чэнцаў на другой ступені навучання ў сярэдняй школе. 



Другі этап – выкарыстанне на ўроках беларускай мовы ў сярэднім 

звяне метадычных прыёмаў стварэння праблемных сітуацый, што патрабуе 

актыўнай самастойнай дзейнасці вучняў. Гэты від якаснай змены зместу аду-

кацыі прадугледжвае арыентацыю на пастаноўку перад дзецьмі навучальных 

праблем. У замежнай педагогіцы ён звычайна не вылучаецца з стратэгіі 

“даследчага навучання”, а разглядаецца як яго частка [4, с. 143–144]. 

У працэсе ўрока школьнікі вучацца разважаць, выкладаць свой пункт 

гледжання, параўноўваць, абагульняць, рабіць высновы, а настаўнік 

выяўляе індывідуальныя асаблівасці навучэнцаў, іх здольнасць думаць і 

лагічна выказвацца.  

Вучням 5–6 класаў цікава складаць трактоўкі правіл у вясёлай, 

запамінальнай форме (вершы, казкі, анекдоты). Звычайна самыя лепшыя 

даследаванні – гэта працы вучняў, якія праяўляюць павышаную цікавасць 

да мовы і валодаюць лінгвістычнымі здольнасцямі. 

На трэцім этапе для паспяховай арганізацыі даследчай дзейнасці і 

выяўлення лінгвістычнай адоранасці неабходна старанна прадумваць 

формы ўрокаў. Такія ўрокі выпрацоўваюць выразнасць, лагічнасць гаворкі. 

Школьнікі вучацца весці дыскусію, правільна, карэктна адказваць на 

пытанні, паважаць меркаванні аднакласнікаў. Вывучэнне тэмы мэтазгодна 

пачынаць з праблемы, якую ў далейшым вучні павінны даследаваць. На 

такіх уроках часта разгараюцца спрэчкі, дзе вучні выказваюць свой пункт 

гледжання, прыводзяць самастойна здабытыя факты. Можна прапанаваць 

скласці творчую справаздачу па вывучанай тэме ў форме мультымедыйнай 

прэзентацыі. Звычайна гэтая праца групавая, дзе адораныя дзеці, вучні са 

здольнасцямі збіраюць “эксклюзіўны” матэрыял, а астатнія сістэматы-

зуюць атрыманае і афармляюць яго тэхнічна. 

Ядром урока беларускай мовы могуць стаць маральна-этычныя 

праблемы, якія з’яўляюцца для сучасных школьнікаў актуальнымі, надзён-

нымі, асобасна значнымі.  

Чацвёрты этап – гэта міні-даследаванне.  

Пяты этап – даследчая дзейнасць сярод вучняў 9-11 класаў, пад якой 

мы разумеем дзейнасць навучэнцаў, звязаную з рашэннем творчай, даслед-

чай задачы і якая прадугледжвае наяўнасць асноўных этапаў, характэрных 

для даследавання ў навуковай сферы. У сярэднім навучэнцы могуць вы-

конваць адну працу ў год. Тэмы работ павінны быць актуальнымі, прапа-

нуюцца настаўнікам, але могуць быць выбраны і самімі вучнямі.  

На ўсіх этапах працы для адсочвання вынікаў творчай 

самарэалізацыі асобы школьнікаў настаўніку мэтазгодна весці 

індывідуальныя карты назіранняў за развіццём навыкаў даследчай 

дзейнасці вучняў па беларускай мове. Працуючы ў гэтым накірунку, 

педагог таксама павінен валодаць пэўнымі кампетэнцыямі:  

быць творчай асобай; 

пастаянна займацца самаадукацыяй; 



займаць актыўную педагагічную пазіцыю, мець уласнае імкненне да 

даследчай дзейнасці; 

умець прагназаваць як перспектыву ўласнай дзейнасці, так і 

дзейнасці навучэнца; 

умець наладжваць дзелавыя формы зносін са школьнікамі і 

дыягнаставаць іх творчыя здольнасці. 

Атмасфера мастацтва, творчасці і сутворчасці ствараецца 

захопленым стаўленнем настаўніка да прадмета, пастаноўкай эстэтычных, 

палітычных, псіхалагічных, маральных праблем, якія хвалююць 

школьнікаў…[1, с. 26]. 

Такім чынам, развіццё даследчых уменняў і навыкаў вучняў 

дапамагае абудзіць іх цікавасць да вучэбнай дзейнасці і тым самым 

павысіць яе эфектыўнасць. 

У працэсе падрыхтоўкі да ўрокаў літаратуры я часта задумвалася над 

тым, што трэба зрабіць мне, настаўніку, каб прыцягнуць увагу вучняў, 

зацікавіць творам, “разгаварыць” дзяцей, каб урокі літаратуры не 

ператвараліся ў пасіўнае слуханне для адной часткі класа і аднаслоўныя 

адказы ці пераказ зместу тэксту для другой. Пры такім змесце навучання 

не адбываецца эмацыянальнага “пагружэння” ў твор, не развіваецца 

мысленне, не выяўляецца творчая індывідуальнасць асобы. 

Пастаўленыя праблемы можна вырашыць шляхам увядзення ў 

вучэбны працэс праблемнага навучання, пры якім настаўнік або не дае 


